
Forseti ágætu bæjarfulltrúar, 
 
Akureyrarstofa fer með stjórn menningar-, atvinnu-, ferða-, markaðs-, viðburða- og kynningarmála í umboði 
bæjarstjórnar Akureyrarbæjar. Í stjórn Akureyrarstofu sitja nú ég sem formaður nefndarinnar, Sigfús Karlsson, 
varaformaður, Anna Hildur Guðmundsdóttir, Eva Hrönn Einarsdóttir, Finnur Sigurðsson og Karl Liljendal 
Hólmgeirsson sem áheyrnarfulltrúi. Ég vil gjarnan segja ykkur frá því að samvinna og samskipti í stjórn 
Akureyrarstofu eru að mínu mati alveg frábær og bæði gaman og gefandi að vinna með þessari stjórn og 
starfsmönnum.  
 
  
Starfsmenn Akureyrarstofu eru fjórir: verkefnastjóri menningarmála, verkefnastjóri upplýsinga- og 
kynningarmála og verkefnastjóri ferðamála, að auki tilheyrir starf starfsmanns í upplýsingamiðstöðinni í Hofi 
Akureyrarstofu. Starfsemin tilheyrir samfélagssviði þar sem Kristinn J. Reimarsson er sviðsstjóri, en 
deildarstjóri Akureyrarstofu er Þórgnýr Dýrfjörð, en hann ber jafnframt ábyrgð á verkefnum tengdum 
atvinnumálum Akureyrarstofu.  
 
Verksvið stjórnar Akureyrarstofu 
Verksvið Akureyrarstofu leynir á sér og er umfangsmeira en virðist við fyrstu sýn, þó svo að málaflokkurinn sé 
ekki umsvifamikill fjárhagslega miðað við aðrar deildir Akureyrarkaupstaðar. Stjórn Akureyrarstofu fer með 
þau störf sem stjórn bókasafna eru falin skv. lögum um almenningsbókasöfn, fer með stjórn Húsverndarsjóðs 
Akureyrar, Menningarsjóðs Akureyrar, stjórn Héraðsskjalasafnsins á Akureyri, stjórn Listasafnsins, hefur eftirlit 
með samningi um rekstur Menningarfélags Akureyrar, hefur yfirumsjón með samskiptum við 
Atvinnuþróunarfélag Akureyrar og Markaðsstofu Norðurlands og hefur yfirumsjón með samskiptum við 
Eyþing. Stjórn Akureyrarstofu tilnefnir fulltrúa Akureyrarbæjar í stjórnir Minjasafnsins, Sinfóníuhljómsveitar 
Norðurlands, Iðnaðarsafnsins og Menningarfélags Akureyrar og sér um skipan í þriggja manna listasafnsráð 
Listasafnsins.  
 
Stjórn Akureyrarstofu ber að efla og samræma kynningar- og markaðsmál Akureyrarbæjar, hafa eftirlit með 
rekstri stofnanna sem starfa á verksviði hennar, fylgjast með starfsemi stofnanna og félaga er njóta styrkja 
stjórnar Akureyrarstofu, líta eftir að til séu sem gleggstar upplýsingar um verkefni á verksviði stjórnar og að 
upplýsingar um þá þjónustu sem í boði er séu aðgengilegar á einum stað fyrir bæjarbúa, ferðafólk og aðra. 
Stjórn Akureyrarstofu ber að hafa eftirlit með framkvæmd samninga sem gerðir eru við ráðuneyti um samstarf 
ríkisins og Akureyrarbæjar um málefni á verksviði stjórnarinnar. Þá ber stjórnin ábyrgð á að skapa 
samráðsvettvang milli bæjarfélagsins og hagsmunaaðila á verksviði stjórnar og gæta hagsmuna atvinnu og 
menningarlífs í bænum eftir því sem við á. Stjórn Akureyrastofu ber að stuðla að samvinnu og samvitund um 
málaflokka stjórnarinnar innan bæjarkerfis og í atvinnulífi, vinna sérstaklega að auknum og reglulegum 
tengslum skólakerfis við atvinnu- og menningarlíf, hvetja fyrirtæki og einstaklinga í atvinnurekstri og 
menningarstarfi t.d. með veitingu viðurkenninga.  
 
Stjórn Akureyrarstofu starfar í samræmi við reglur, samþykktir og samþykktar stefnur í bæjarstjórn sem 
tengjast verkefnum stjórnarinnar en þar má nefna menningarstefnu, atvinnustefnu, upplýsingastefnu og 
ferðamálastefnu Akureyrarbæjar. Ég vil gjarnan fara yfir stöðu þeirra í stuttu máli.  
 
 
Breyttar forsendur atvinnustefnu 2014-2021 
Atvinnustefna Akureyrarbæjar sem tók gildi árið 2014 og gildir til ársins 2021 er mjög mentaðarfull en sýnir 
okkur jafnframt vel hversu fljótt veður skipast í lofti. Það má segja að þættir stefnunnar hafi elst mis vel. 
Áberandi leiðarstef í henni er möguleg olíuvinnslu á Drekasvæðinu og þjónusta við Grænland sem var mikið í 
umræðunni á þessum tíma og fáir tala um í dag. Þar að auki eru sett fram mörg mjög háleit markmið, sem ekki 
eru alltaf í valdi sveitarfélaga að fylgja eftir og því margir skilgreindir sem eftirfylgdaraðilar stefnunnar. Þeim 



aðilum er hins vegar jafnvel ekki kunnugt um það lengur, né telja sig endilega gegna því hlutverki. Sem dæmi 
um slíka aðila eru Háskólann á Akureyri, Matís o.s.frv. 
 
Vegna þessa hefur stjórn Akureyrarstofu nú þegar fengið starfsmenn Akureyrarstofu í samstarfi við starfsmenn 
Atvinnuþróunarfélags Eyjafjarðar til að yfirfara aðgerðarhluta stefnunnar og þeir vinna því að endurskoðun á 
þeim þáttum um þessar mundir. Fyrir helgi var t.a.m. fundur með SATA, samtökum atvinnurekenda á Akureyri, 
þar sem kallað var eftir samtali við atvinnulífið um þeirrar þarfir.  
 
Skýr verkaskipting og öflugt samstarf Akureyrarstofu og Atvinnuþróunarfélags skiptir öllu máli í mínum huga. 
Þegar kemur að atvinnustefnu sveitarfélaga ber líka að hafa í huga hvaða takmörk henni eru sett. Atvinnulífið 
sjálft bíður ekki eftir stefnu sveitarfélagsins og fylgir henni. Því hefur mér oft verið hugsað til þess hvernig 
atvinnustefna sveitarfélaga eigi að vera. Á yfirleitt að vera stefna í málaflokknum? 
 
Ég er þeirrar skoðunar að svo eigi að vera, ég tel hins vegar að hún eigi að innihalda verkefni tengd því sem 
raunverulega er í valdi sveitarfélagsins. Þar má fyrst og fremst leggja áherslu á framúrskarandi þjónustu 
sveitarfélagsins við atvinnulífið, sem felst í lipru viðmóti, ríkri þjónustulund, lausnamiðaðri aðstoð og 
upplýsingagjöf. Þá ber sveitarfélagið mikla ábyrgð á því að tryggja að innviðir séu til staðar og að bæjarfélagið 
sé þannig úr garði gert að fólk hafi áhuga á að búa hér, því atvinna ein og sér nægir fólki einfaldlega ekki.   
 
Þá getur sveitarfélagið komið að samtali við atvinnulífið og rætt þá hagsmuni sem eru samtvinnuð 
hagsmunum sveitarfélagsins og atvinnulífsins þegar kemur að samskiptum við ríkið og er gott dæmi um slíkt 
samgöngumál. Markmiðið er atvinnustefna, með aðgerðaráætlun og mælanlegum mælikvörðun sem á   
að miða að því að atvinnulífið hafi tækifæri til að vaxa og blómstra á eigin forsendum. Í mínum huga eiga 
aðgerðarþættirnir í atvinnustefnu Akureyrarbæjar að vera raunhæfir og í okkar valdi, en við ættum ekki teygja 
okkur um of yfir á þau svið sem atvinnulífið sjálft tekur ákvörðun um. Hins vegar þarf að skapa öflugan 
samráðsvettvang sveitarfélaga og atvinnulífs, en það hefur ekki tekist nægilega vel hingað til, en vonandi er að 
verða breyting þar á.  
 
Það eru áhugaverðir tímar á sviði atvinnuþróunar á Eyþingssvæðinu, kannski ekki síst eftir að langþráð 
Vaðlaheiðargöng voru opnuð. Eins og Arnór Benónýsson, félagi okkar í Þingeyjarsveit orðaði það svo vel: “hvað 
eru göng? Göng eru í raun aðeins tómarúm, ekkert, það sem skilur því nú að Eyjafjörð og Þingeyjasýslur er í 
raun ekkert. Nú er stóra spurningin, hvernig ætlum við að nýta okkur það að ekkert skilji okkur lengur að.” 
 
Eyþing - samband sveitarfélaga í Eyjafirði og Þingeyjarsýslum samanstendur af 13 sveitarfélögum. Nú stendur 
yfir vinna við að kanna nánara samstarf- og/eða samruna Eyþings, Atvinnuþróunarfélags Eyjafjarðar og 
Atvinnuþróunarfélags Þingeyinga. Atvinnulíf á Akureyri er nátengt atvinnulífi á þessu svæði, ekki síst þar sem 
að á Akureyri eru fjölmörg þjónustufyrirtæki á sviði sjávarútvegs, landbúnaðar, ferðaþjónustu og iðnaðar sem 
standa og falla með því hvernig þessum greinum vegnar. Stærri atvinnuþróunarverkefni og stærri 
hagsmunamál athafnalífs eru í eðli sínu svæðismál. Hagsmunir okkar, þessara 13 sveitarfélaga, á sviði 
atvinnumála eru því samtvinnaðir í mínum huga. Þess má geta einnig að hjá Atvinnuþróunarfélagi Þingeyinga 
eiga sæti í stjórn bæði fulltrúi atvinnulífs og launþega og gæti verið áhugavert að gera slíkt hið sama hér, en 
það virðist hafa mælst vel fyrir.  
 
Ég bind miklar vonir við að öll þessi vinna skili árangri og úr verði öflug eining sem gagnist og veiti góða 
þjónustu öllum sveitarfélögum á svæðinu betur en áður, bæði á sviði atvinnumála sem og sem 
samstarfsvettvangs sveitarfélaga sem skiptir ekki síður máli og tengist oftar en ekki atvinnuþróun á svæðinu. 
Þó ber að hafa í huga að stefnumótun sveitarfélaga er og verður í okkar eigin höndum, höndum sveitarfélaga, 
þessar stoðstofnanir eru fyrst og fremst þjónustuaðilar sveitarfélaganna en ekki sjálfstætt stjórnsýslustig. Því 
mun, hvernig sem þessi vinna fer, vera mikilvægt að hvert sveitarfélag móti sjálft með hvaða hætti það vill 
standa að sínum atvinnumálum. Við þar með talið.  
 
Þá hefur stjórn Akureyrarstofu falið starfsmönnum að skilgreina og gera fjárhagsáætlun um gerð samkeppnis- 
og markaðsgreiningar á atvinnu- og íbúamarkaði fyrir Akureyrarbæ í samvinnu við AFE. Jafnframt verði í 



samvinnu við AFE gert átak í að vekja athygli á mikilvægi þess að flytja opinber störf út á landsbyggðirnar og 
auglýsa störf án staðsetningar.  
 
Tvennt að auki vil ég nefna að auki á sviði atvinnumála. Annars vegar er það frumkvöðlasetrið Verksmiðjan í 
Glerárgötunni en stjórn Akureyrarstofu hefur fengið kynningu á nýtingu hennar og hefur áhyggjur af því að 
hún sé ekki að nýtast frumkvöðlum sveitarfélagsins eins vel og vonir stóðu til og raunar er eftirspurnin minni 
en vonir stóðu til. Starfsmenn Akureyrarstofu eru að kanna í samstarfi við Nýsköpunarmiðstöð hvernig sé hægt 
að halda áfram með verkefnið og hver næstu skref ættu að vera. Áður hefur verið rætt um hvort að kynna 
mætti betur starfsemina og kann svo að vera.  
 
Hitt atriðið sem ég vil benda á er hið framúrskarandi starf Fab Lab sem rekið er í Verkmenntaskólanum á 
Akureyri, en stjórn Akureyrarstofu var einhuga eftir heimsókn í smiðjuna að um væri að ræða metnaðarfullt 
starf sem nýtist bæjarbúum ungum sem öldnum, einstaklingum og fyrirtækjum. Aðstaðan gefur tækifæri til að 
þjálfa sköpunargáfuna og hrinda hugmyndum sínum í framkvæmd með því að hanna, móta og framleiða hluti 
með aðstoð stafrænnar tækni. Stjórn Akureyrarstofu ákvað því að endurnýja samning um stuðning við 
starfsemi smiðjunnar og hækka árlegt framlag um 1 m.kr. sem verður 7,5 m.kr.. 
 
 
MENNINGARSTEFNA - SAFNASTEFNA Í FORGANGI 
Í vor þegar ný stjórn Akureyrarstofu tók við var ljóst að Menningarstefna bæjarins væri að renna sitt skeið 
enda gilti hún aðeins út árið 2018. Ákveðið var að forgangsraða vinnunni þannig að fyrst yrði byrjað á þeim 
hluta stefnunnar sem snýr að safnamálum, þar sem stjórnin var einhuga í því að þar lægi mest á að leggja 
línurnar og móta sérstaka safnastefnu sem lengi hefur staðið til. Vinna við gerð safnastefnu er því þegar hafin 
undirbúningshópur er rétt í þann mund að skila sínu áliti til stjórnar og í kjölfarið hefst vinna við þá skýru 
stefnumótun sem við viljum að liggi fyrir á þessu ári.  
 
Stefnan á að innibera leiðbeinandi verklagsreglur um forgangsröðun, faglegt mat, sem og tengingu við þá 
fjármuni sem bæjarfélagið er ásátt um að verja til safna og setra á svæðinu. Ýmis söfn og setur hafa auðgað 
bæði mannlíf og ferðaþjónustu á Akureyri, bæði á það við þau söfn sem Akureyrarbær rekur með beinum 
hætti, sem og þau sem njóta stuðnings bæjarfélagsins. Þau eru verðmæt og ber að þakka ástríðufullu 
hugsjónafólki fyrir að hafa gert þau að veruleika. Við vitum það hins vegar öll að vinna í sjálfboðastarfi er ekki 
eilíf, iðulega kemur að þeim tímapunkti að nauðsynlegt er að fá stuðning sveitarfélagsins ef söfnin og setrin 
eiga að halda áfram að blómstra. Því er nauðsynlegt að sveitarfélagið sé með faglegar, skýrar verklagsreglur 
um hvort, hvað og hvernig þau eru reiðubúin að koma að þeim verkefnum.  
 
Við vinnum áfram með gildandi menningarstefnu, þó svo að hún sé útrunnin og í kjölfar vinnu við 
safnastefnuhluta hennar er nauðsynlegt að endurskoða heildarstefnuna, þá ekki síst aðgerðarhluta hennar.  
 
Í starfs- og fjárhagsáætlun stjórnar Akureyrarstofu fyrir þetta ár var ákveðið að auka framlag 
Akureyrarkaupstaðar til verkefnisins “Greiðum listamönnum”, Menningarsjóður hefur verið efldur og hluti 
hans er nýttur til að styrkja ungt og efnilegt listafólk. Þá hefur verið ákveðið að styðja með veglegum hætti við 
barnamenningarhátíð og þrjár milljónir eyrnamerktar þeirri hátíð í ár. Áfram er unnið með áætlun um framlög 
ríkisins til skáldahúsa, sameiginlega markaðssetningu safna og aukið samstarf safna.  
 
Við viljum að lokið verði við samning við Landsbókasafn/ríkið um skilaskyldu, en í okkar huga eru í gildi 
ósanngjörn lög um skilaskyldu þar sem Akureyrarkaupstaður eitt sveitarfélaga landsins ber samkvæmt lögum 
kostnað vegna laganna. Bæjarstjóri hefur nýverið fundað með menntmálaráðherra vegna málsins og vonast ég 
til þess að breytinga sé að vænta.  
 
Starfsmenn Listasafnsins í samvinnu við starfsmenn umhverfis og mannvirkjasviðs hafa tekið saman lista vegna 
viðhald útilistaverka og sá listi ætti að vera kominn á borð Umhverfis- og mannvirkjasviðs, en mikilvægt er við 
gerð næstu fjárhagsáætlunar að gera ráð fyrir viðhaldi þeirra og því gott að þessi forgangslisti liggi nú fyrir.  
 



Eitt verkefni sem er í gildandi menningarstefnu sem við höfum áhuga á að vinnum áfram með í næstu 
fjárhagsáætlun en það er að ákveðið hlutfall byggingarkostnaðar nýbygginga á vegum Akureyrarbæjar, renni í 
sjóð sem eyrnamerktur verði listaverkakaupum og listskreytingum  
 
Endurbótum á Listasafninu á Akureyri lauk á síðasta ári sem kunnugt er. Óhætt er að segja að vel hafi til tekist, 
gestir safnsins og fagfólk í myndlistargeiranum lýkur upp einum rómi um það. Húsið er nú öruggt, eins og nýtt 
og getur nú loks orðið það sem til stóð, listasafn en ekki bara opinber sýningarsalur eins og það var í raun áður. 
Safnið hefur mikla möguleika til að draga til sín nýja gesti og með hugmyndaauðgi í sýningarhaldi og 
kynningarstarfi mun það takast. Þó fara verði varlega í að draga ályktanir af aðsóknartölum þegar svo stuttur 
tími er liðinn þá líta þær vel út. Gestir á tímabilinu ágúst – desember á síðasta ári voru um 9.600 í samanburði 
við um 7.100 á árinu 2016 og 6.600 á árinu 2015 (ekki er rétt að hafa 2017 með í þessum samburði vegna mjög 
skertrar starfsemi á þessu mánaðarbili). 
 
Á síðasta ári var undirritaður endurnýjaður þjónustusamningur við Minjasafnið á Akureyri sem gerir safninu 
fært að halda áfram og þróa það frábæra starf sem þar er unnið. Minjasafnið rekur jafnframt Gamla bæinn að 
Laufási sem kunnugt er og með sérstökum samningi við Akureyrarbæ safnið í Davíðshúsi sem og Nonnahús. Á 
síðasta fundi stjórnar Akureyrarstofu var jafnframt samþykkt að heimila Minjasafninu að ganga inn í samning 
um rekstur leikfangasafnsins í Friðbjarnarhúsi.  
 
Á Amtsbókasafninu hafa orðið talsverðar breytingar á starfsemi undanfarið og hefur ekki farið fram hjá 
neinum sem fylgist með að þar iðar allt af lífi. Starfsfólk fór í talsverða endurskipulagningu á störfum sem fólu 
það í sér „að gera minna af því sem er leiðinlegt og meira af því sem er skemmtilegt“ eins og Amtsbókavörður 
orðaði það nokkurn veginn. Hann hefur líka lýst því yfir að hann vilji að bæjarbúar taki safnið yfir – sem er 
skemmtileg og þjónandi hugsun. Of langt mál yrði að telja upp allt það sem fram fer á safninu fyrir utan 
útlánastarfsemi en klúbbar, námskeið, smiðjur og félagsstarf blómstrar þar sem aldrei fyrr. Og við getum verið 
sérstaklega stolt af því að safnið leiðir verkefni í yndislestri á landsvísu. 
 
Rekstur Héraðsskjalasafnsins er öruggur og góður, safnið er virkt í viðburðahaldi og sýningum, bæði eitt og sér 
og í samvinnu við önnur söfn í bænum. Nýlega barst frá Þjóðskalasafni Íslands úttekt á starfsemi safnsins. 
Skýrslan verður tekin fyrir á næsta fundi stjórnar en flestir þættir úttektarinnar koma mjög vel út fyrir safnið, 
það eru helst atriði sem snerta skil og móttöku rafrænna gagna sem gerðar eru athugasemdir við enda á eftir 
að koma skikki á þá hluti á landsvísu og skilgreina hver gerir hvað og hver greiðir hvað. 
 
Vel gengur hjá Menningarfélagi Akureyrar um þessar mundir. Ný lokið er sýningum á Kabarett þeirri 
framúrskarandi uppsetningu og ótrúleg gróska er í kringum Sinfóníuhljómsveitina. Ég vil þar sérstaklega nefna 
upptökustarfsemina sem fram fer í Hofi og vex öruggum skrefum. Það er magnað að hugsa til þess að Akureyri 
sé, í gegnum þetta ævintýri, orðin útflutningsbær tónlistarkunnáttu. Því hér er um gjaldeyrisskapandi starfsemi 
að ræða. 
 
Fyrir jól skipaði bæjarráð starfshóp um aðkomu Akureyrarbæjar að listnámi í ljósi þess að samningur milli 
Akureyrarbæjar og Myndlistaskólans á Akureyri rennur út í lok þessa skólaárs. Í starfshópnum eru auk mín, 
Ingibjörg Isaksen formaður fræðsluráðs og Hildur Bettý Kristjánsdóttir, formaður frístundaráðs. Við erum nú 
senn að ljúka störfum og munum leggja tvennt til.  
 
Annars vegar að standa að ráðstefnu undir yfirskriftinni “Á að bjóða upp á myndlistarnám á háskólastigi á 
Akureyri?” Á ráðstefnunni er lögð áhersla á að kynna það nám sem er í boði á framhaldsskólastigi sem og að 
skapa umræðu um hvort, hver og hvernig ætti að standa að listnámi á Háskólastigi á svæðinu. Óskað verður 
eftir samvinnu við Myndlistarfélag Akureyrar, Myndlistarskólann á Akureyri, Menntaskólann á Akureyri, 
Menntaskólann á Tröllaskaga, Verkmenntaskólann á Akureyri, Símenntunarmiðstöð Eyjafjarðar og Háskólann á 
Akureyri. Auk þess sem óskað verður eftir aðkomu menntamálaráðherra að ráðstefnunni.  
 
Mikil áhersla var í starfshópnum á að forma leiðir til þess að efla megi listnám fyrir börn í sveitarfélaginu og 
horft sérstaklega til verkefnis um samfelldan skóladag barna í því samhengi. Starfshópurinn leggur til að 



starfsmenn á fræðslusviði, samfélagssviði og ungmennaráð vinni með verkefnastjóra um samfelldan skóladag 
barna að undirbúningi og hugmyndavinnu um fyrirkomulag aukins framboðs á listnámi fyrir börn. Svara þarf 
spurningum um hvernig heppilegast sé að nálgast verkefnið þannig að það skili sem mestu og hvernig gefist 
tækifæri til að tengja saman menningarstofnanir, listafólk, fólk í skapandi greinum, skóla og frístundastarfi.  
 
Áhersla er lögð á að rammi og fyrirkomulag verði haft í huga við gerð fjárhagsáætlunar 2020 sem og rammi og 
fyrirkomulag verkefnisins.  
 
UPPLÝSINGASTEFNA - UPPLÝSINGAMIÐLUN 
Eins og bæjarstjórn man líklega glöggt þá var upplýsingastefna samþykkt nýverið, sem og aðgerðaráætlun 
þessa árs. Akureyrarstofa ber ábyrgð á nokkrum aðgerðarþáttum hennar m.a. samfélagsmiðlastefnu, 
vefstefnu, leiðbeiningar um samskipti við fjölmiðla og ákvarðanatöku um gerð smáforrits fyrir þjónustu og 
upplýsingagjöf sveitarfélagsins. Ég hef mikinn áhuga á því að smáforrit líti dagsins ljós á árinu 2020 og stendur 
nú yfir undirbúningur um næstu skref í þeim málum. Markmiðið er að auka þjónustu við íbúa og efla 
upplýsingagjöf.  
 
Framundan eru mörg spennandi verkefni hjá Akureyrarstofu, eitt meginmarkmið ársins er að auka 
upplýsingagjöf um fjölbreytta starfsemi sveitarfélagsins til íbúa þess. Fyrirhugað er að ráða starfsmann til 
tveggja ára sem verkefnastjóra upplýsingamiðlunar til að fylgja þeim verkefnum eftir og verður staðan auglýst 
laus til umsóknar innan skamms.  
 
Í því samhengi vil ég minna allar nefndir á að skila fyrir 1.mars kynningaráætlun sviða. Ég hvet alla til að nýta 
sér þau gögn sem við fengum nýverið frá Gallup um viðhorf íbúa til þjónustu sveitarfélagsins. En þau ættu að 
aðstoða okkur við tvennt, annars vegar að sjá hvaða þjónustu nauðsynlegt er að bæta, en gögnin gefa okkur 
einnig innsýn í það hvað við þurfum að upplýsa bæjarbúa betur um. Innan sveitarfélagsins er víða unnið 
frábært starf, sem íbúar jafnvel vita ekkert um.  
 
Um all nokkurt skeið hafa verið ræddir kostir íbúakorts, app og nú síðast það sem kallast snjallveski. Ég tel að 
það sé mikill samhljómur í bæjarstjórn um að koma þessu verkefni og valmöguleikum af skoðunarfasa og í 
ákvörðunar og framkvæmdafasa og er það undirstrikað í aðgerðarhluta upplýsingarstefnunnar. Ákveðin 
greining og gögn liggja nú þegar fyrir og ég tel að nú ættum við spýta í lófana, hefja nú þegar á þessu ári vinnu 
við gera íbúaapp og að það verði tekið í notkun árið 2020. Ég mun taka málið formlega upp á næsta fundi 
stjórnar Akureyrarstofu.  
 
 
FERÐAMÁLASTEFNA 
Unnið er markvisst í samræmi við ferðamálastefnu Akureyrarkaupstaðar, sem að mínu mati er vel gerð og 
aðgengileg. Ef einhver ætlar að móta stefnu þá tel ég æskilegt að taka þessa stefnu sérstaklega til fyrirmyndar. 
Í starfsáætlun og fjárhagsáætlun stjórnar Akureyrarstofu er sérstaklega horft til skilgreindra verkefna í 
ferðamálastefnunni og í samræmi við hana eru verkefni ársins á þessu sviði skilgreind. Sem dæmi um verkefni 
sem eru í áætlun þessa árs eru:  
 

• Merkingum og vegvísum fyrir ferðamenn 
áfram fjölgað  

• Helgaropnun í upplýsingamiðstöðinni aukin  
• Átak í flokkun sorps fyrir erlenda ferðamenn 

kynnt.  
• Auka markaðssetningu Akureyrar sem 

ráðstefnubæ 
• Áframhaldandi samvinna um millilandaflug um 

Akureyrarflugvöll í samstarfi við Air 66  
• Að efla samstarf Akureyrarstofu og 

Markaðsstofu Norðurlands 

• Aðkoma Akureyrarstofu af ýmsum viðburðum 
endurskoðuð.  

• Formgera samstarf matvælaframleiðenda og 
framreiðenda.  

• Mörkun (Branding) fyrir Akureyrarbæ - 
undirbúningur  

• Áframhaldandi markaðsgreining og 
markaðssetning í Grímsey, 
Markaðsgreining á Hrísey sem 
áfangastaðar og aðstoð við vöruþróun 



 
Ferðamál eru í eðli sínu umfangsmikil og ábyrgð liggur víða. Akureyri er og hefur verið einn vinsælasti 
áfangastaður Íslendinga í áratugi og hefur hlutfall erlendra gesta vaxið hratt síðustu ár. Á Akureyri má gera ráð 
fyrir því að starfandi séu um 200 fyrirtæki í ferðaþjónustu, s.s. gististaði, veitingastaði, kaffihús, bílaleigur og 
afþreying af ýmsu tagi. Kannski má segja að allt samfélagið sé í ferðaþjónustu og erfitt sé að aðgreina 
nákvæmlega hvað sé fyrir ferðamenn og hvað sé fyrir íbúa, enda kannski óþarfi.  
 
Stundum hefur því verið haldið fram að Akureyri sé aðeins viðkomustaður en ekki áfangastaður, en 
niðurstöður könnunar við höfum nýverið fengið sýna hins vegar að 70% þeirra erlendu ferðamanna sem 
hingað koma höfðu ákveðið áður en ferðalagið hófst að Akureyri yrði meðal þeirra áfangastaða. Þetta sýnir 
okkur í raun að Akureyri er meðal sterkustu áfangastaða landsins og árangur hefur náðst í markaðsstarfi 
Akureyrarstofu, Markaðsstofu Norðurlands og þeirra fjölmörgu söluaðila sem beina viðskiptavinum sínum 
hingað.  
 
Það er magnað að fylgjast með áhrifum af starfsemi bresku ferðaskrifstofunnar Super Break á ferðaþjónustu 
hér á Akureyri yfir lágönn í greininni. Að 350 – 400 gestir á viku geti haft svo mikil áhrif færir okkur heim 
sanninn um hversu miklum árangri má ná ef opnum almennilega fluggátt inn á Norðurland. Árangur Bretanna 
vekur athygli og í vor mun Hollenskt flugfélag hefja beint flug hingað líka.  
 
Það þarf líklega ekki að ítreka það á þessum vettvangi að þessi árangur hefur náðst, þrátt fyrir að því hafi áður 
verið haldið fram að það væri engin eftirspurn eftir beinu flugi til Akureyrar. Nú er því tími til kominn hjá 
ríkisvaldinu að standa sig í stykkinu í uppbyggingu aðstöðunnar við alþjóðaflugvöllinn á Akureyri, ekki bara 
vegna hagsmuna ferðaþjónustunnar á Íslandi heldur líka vegna brýnna öryggissjónarmiða. Við höfum sýnt 
fram á að eftirspurnin og framúrskarandi þjónusta er til staðar og það er ekki eftir nokkru að bíða við að byggja 
upp flugstöð og flughlað.  
 
 
 
--- 
Ég læt hér með yfirferð minni lokið en af henni má ljóst vera að verkefni stjórnar Akureyrarstofu og 
starfsmanna snúast að miklu leyti um hluti sem gera Akureyri að áhugaverðum og spennandi stað í mörgu 
tilliti. Áhugaverðum áfangastað fyrir gesti – en líka vettvangi fyrir þá sem hér kjósa að lifa og þroskast. Það eru 
forréttindi að fá að koma að því stóra verkefni. 
 

 
Hilda Jana Gísladóttir, formaður stjórnar Akureyrarstofu 

 
 
 
 
 
 
 
 
 
 
 
 
 
 
 



Fjármál 
 

Málaflokkar þeir sem heyra undir stjórn Akureyrastofu eru ekki umfangsmiklir í samburði við þá stærstu sem 
sveitarfélagið hefur með höndum.  Þannig er áætlað að til menningarmála fari úr bæjarsjóði á yfirstandandi 
ári um 898 m.kr.  Innri leiga er rúmar 216 m.kr. sem er lækkun um 213 m.kr. frá síðasta ári vegna breytinga á 
færslu bókhalds en nú er t.d. innri húsaleiga vegna Menningarhússins Hofs færð sem styrkur vegna húsaleigu 
til MAk. Innri leiga sem hlutfall af rekstri málaflokksins var 53.3% á árinu 2018 en er 24% á þessu ári. Á móti 
hækkar því liðurinn styrkir og framlög. 

 

 

 

 

 

 

 

 

 

 

 

Til atvinnumála eru ætlaðar um 207 m.kr. á yfirstandandi ári en í þeim málaflokki er innri leiga nánast engin.  
Af þessum 207 m.kr. eru tæp 89% sem heyra undir stjórn Akureyrarstofu en 11% af rekstri málaflokksins heyrir 
undir umhverfis- og mannvirkjasvið. Inn í þessari fjárhæð er allur rekstur Akureyrstofu og stjórnar 
Akureyrarstofu. Rekstur upplýsingamiðstöðva, ýmis ferðatengd verkefni og viðburðir auk framlaga 
Akureyrarbæjar til AFE, Markaðsstofu Norðurlands, Flugklasans og FABLAB. 

 
 
 

Mynd: sýnir framlag til menningarmála (málaflokkur 105) 2015 - 2019 


